
Varenicline er mwyn rhoi'r gorau i ysmygu


Mae'r daflen hon yn sôn am pryd y dylid defnyddio varenicline yn y GIG yng Nghymru a Lloegr er mwyn helpu pobl i roi'r gorau i ysmygu. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol).  Mae wedi'i hysgrifennu ar gyfer pobl sydd am roi'r gorau i ysmygu ond gallai hefyd fod yn ddefnyddiol i'w teuluoedd, eu gofalwyr neu unrhyw un sydd â diddordeb mewn rhoi'r gorau i ysmygu.

Nid yw'n disgrifio triniaethau i'ch helpu i roi'r gorau i ysmygu yn fanwl – dylai eich meddyg neu'ch nyrs drafod y rhain gyda chi. Ceir rhai ffynonellau o wybodaeth bellach a chymorth ar dudalen 3.



	Beth y mae NICE wedi'i ddweud?

Argymhellir varenicline fel triniaeth bosibl i helpu ysmygwyr sydd wedi dweud eu bod am roi'r gorau i ysmygu.

Dim ond fel rhan o raglen sy'n cynnwys cyngor gan weithiwr gofal iechyd proffesiynol neu fathau eraill o gymorth y dylid defnyddio varenicline.  


Rhoi'r gorau i ysmygu

Mae sawl math gwahanol o help ar gael i bobl sydd am roi'r gorau i ysmygu. Er enghraifft, gallwch gael cyngor a chefnogaeth gan weithwyr gofal iechyd proffesiynol, a gallwch ddefnyddio clytiau neu wm cnoi nicotin neu gymryd meddyginiaeth a elwir yn bupropion. 

Varenicline 

Mae varenicline yn gweithio drwy leihau awydd rhywun i gael sigarét a thrwy leihau'r effeithiau y maent yn eu teimlo wrth iddynt gael sigarét. Mae'r unigolyn yn pennu dyddiad i roi'r gorau i ysmygu, ac yn dechrau cymryd tabledi varenicline wythnos neu ddwy cyn y dyddiad hwn. Mae triniaeth fel arfer yn para am 12 wythnos. 

	Beth mae hyn yn ei olygu i mi?

Pan fydd NICE yn argymell triniaeth, rhaid i’r GIG sicrhau ei bod ar gael i’r bobl hynny y gallai eu helpu, fel arfer o fewn 3 mis i gyhoeddi’r canllawiau. Felly, os ydych am roi'r gorau i ysmygu a bod eich meddyg yn credu mai varenicline yw’r driniaeth gywir i chi, dylech allu cael y driniaeth ar y GIG. Gweler www.nice.org.uk/aboutguidance os credwch eich bod yn gymwys i gael y driniaeth ond nad yw ar gael.




Rhagor o wybodaeth am roi'r gorau i ysmygu

Gall y sefydliadau isod roi rhagor o wybodaeth a chefnogaeth i bobl sydd am roi'r gorau i ysmygu. Nodwch nad yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn.

· Action on Smoking and Health (ASH), 

www.ash.org.uk
· QUIT, Quitline 0800 00 22 00,

www.quit.org.uk
· The Roy Castle Lung Cancer Foundation, 08712 20 54 26, www.fagends.org
Gall Galw Iechyd Cymru ar-lein (www.nhsdirect.wales.nhs.uk) hefyd fod yn fan cychwyn da i gael gwybod mwy. Efallai y gall eich Gwasanaeth Cyngor a Chysylltiadau Cleifion (PALS) lleol hefyd roi cyngor a chymorth pellach i chi. 

	NICE

Mae NICE yn llunio cyngor (canllawiau) i’r GIG ynglŷn ag atal, gwneud diagnosis a thrin gwahanol gyflyrau meddygol.  Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried yr holl ymchwil am yr afiechyd neu'r driniaeth, yn siarad â phobl yr effeithir arnynt ac yn ystyried y costau cysylltiedig. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut y mae’n gwneud penderfyniadau, ewch i www.nice.org.uk/aboutguidance
Mae’r daflen hon a fersiynau eraill o’r canllawiau hyn a anelir at weithwyr gofal iechyd proffesiynol ar gael ar www.nice.org.uk/TA123
Gallwch archebu copïau wedi’u hargraffu o’r llyfryn hwn yn Saesneg drwy Linell Ymateb y GIG (ffoniwch 0870 1555 455 a dyfynnwch y cyfeirnod N1369).

Mae ‘canllawiau arfarnu technegol’ NICE yn rhoi cyngor ar sut a phryd y dylid defnyddio cyffuriau a thriniaethau eraill yn y GIG.





Dyddiad cyhoeddi: Gorffennaf 2007


Deall canllawiau NICE


Gwybodaeth i bobl sy’n defnyddio gwasanaethau’r GIG





Efallai nad dyma'r unig driniaeth bosibl i'ch helpu i roi'r gorau i ysmygu. Dylai eich tîm gofal iechyd siarad â chi ynghylch p'un a yw'n addas i chi a pha opsiynau triniaeth eraill sydd ar gael.

